http://www.berria.info/testua_ikusi.php?Saila=euskalherria&Iturria=BERRIA&Data=2005-05-06&Produktua=BERRIA&Edizioa=00&Orria=017&Kont=012
2005-05-06               547 hitz

Nafarroako Parlamentura eraman dute herritarrek euren kezka 

Itoizko urtegiak kalte egindako herritarren batzordeak gutuna helarazi die talde politiko guztiei 

EDURNE ELIZONDO - IRUÑEA Nafarroako Parlamentuko taldeei helarazi diete Itoizko urtegiak kalte egindako herritarren batzordeko kideek euren kezka. Taldeko ordezkari Mertxe Larraza eta Edu Ardanaz legebiltzarraren egoitzan izan ziren atzo, eta azken hilabeteotan jasandako egoeraren berri jasotzen duen gutuna sartu zuten erregistroan. 

Halaber, testu bera alderdi guztietako ordezkariei helarazteko eskatu zieten erregistroko arduradunei. Parlamentuko taldeekin bilera egiten saiatu ziren, gainera. EAko buru Begoña Erraztirekin besterik ezin izan zuten hitz egin, baina talde guztietako ordezkariei eskura eman zieten euren gutuna.Agoizko herritarrek idatzitako gutunak ez du zalantzarako tarterik uzten: «Beldurrez bizi gara egoeraren larritasunaren ondorioz», diote batzordeko kideek. Urtegia betetzen hasi zirenetik Itoitz inguruan gertatu diren lurrikarek eta azken aldiko burrunba hotsek eragin dute Agoizko biztanleen kezka. Haien ustez, administrazioak ez du «deus» egin haien kezkak uxatzeko.Aste honetan bertan, asteazkenean Agoizko Udalean egindako osoko bileran, alkatetza duen taldeak atzera bota zuen herritarren batzordeak aurkeztutako mozioa. Testu horretan urtegia husteko eskatzen zuten Agoizko biztanleek. Herriko independenteen kontrako zazpi bozekin atzera bota zuen Udalak proposamen hori, eta Jose Javier Esparza alkateak proposatutakoa onartu zen. Bilera amaitu bezain pronto herriko etxeko areto nagusitik alde egin zuen alkateak, han bat egindako herritarrek euren kezkak entzutera gelditzeko eskatu zioten arren. 

 

Urtegiaren inguruan gertatzen ari denak Zaragozako Unibertsitateko irakasle eta doktore Antonio Casasek 1999. urtetik errandakoa berretsi besterik ez duela egiten nabarmendu zuen Ardanazek atzo. Casasek eta beste hainbat adituk (tartean Arturo Rebollok), urtegiko ezker magala behera erortzeko arriskua badela erran dute, behin eta berriz.Are gehiago, inguruan gertatu diren lur mugimenduen ondoren, urtegian dauden neurgailuen arabera, ezker magal hori «mugitzen hasi» dela azpimarratu du Casasek. Itoizko Koordinakundeak, hain zuzen ere, ezker magalaren mugimenduarekin lotu ditu entzundako burrunba horiek. Egoera «oso larritzat» jo dute, ondorioz.«Ebroko Ur Konfederazioko presidente Jose Luis Alonsok Agoizko herritarrok gezurretan ari garela erran du; urtegiaren kontrakoek besterik ez dituztela burrunbak entzuten, eta, ondorioz, ez duela haien jatorria ikertuko. Nafarroako Gobernuko Herritarren Babeserako Sailak berak auzi horren berri ez duela erran du, ohar baten bidez. Baina burrunbak hor daude; entzuten dira, eta logikak erraten digu lur azpitik datozela», azpimarratu zuen Edu Ardanazek atzo, Iruñean.Ardanazak, halaber, Espainiako Ingurumen ministro Cristina Narbonak berriki egindako adierazpenak ekarri zituen gogora. Narbonak, hain zuzen ere, beste bi txosten «independente» eskatu ditu Itoizko urtegiaren inguruan gertatutako lurrikarei buruz. «Narbonaren hitzek argi uzten dute ministroak auzitan jartzen duela Ebroko Ur Konfederazioak orain arte egindakoa eta errandakoa». 

Parlamentuko taldeei gutuna eskura eman zieten Gutuna erregistroan sartu ondoren, Nafarroako Parlamentuko taldeen bulegoetara abiatu ziren Larraza eta Ardanaz. Ordezkari bakarrarekin mintzatu ziren, ordea, EAko buru Begoña Erraztirekin alegia; baina talde guztiei helarazi zieten euren kezka jasotzen duen agiria. Testu horretan, hain zuzen ere, eskaera zehatza egiten diete herritarrek Nafarroako Parlamentuko kideei: legebiltzarrak Itoizko urtegiaren segurtasuna azter dezala osoko bilkura batean. «Eskumenen eta araudien gainetik, zuek zarete gerta daitekeenaren erantzule zuzenak», idatzi dute herritarrek aipatu gutunean. 

«Jende asko bizi da urtegiaren ondoan; eta, gaizki gaude, oso gaizki. Orain arte egin dena guretzat ez da, inondik inora, nahikoa. Gure bizitza arriskuan dago, eta ezin dugu horrela bizi», gaineratu zuen Mertxe Larrazak, parlamentuan.«Gure esku dagoena egin dugu; eta gaur [atzo] beste urrats bat egin dugu», azpimarratu zuen Larrazak, atzoko ekimenari buruz. Erraztirekin izandako solasaldiari buruz, halaber, emandako testua irakurriko duela erran ziela azaldu zuen Larrazak. 
